
АПСТРАКТ

Карциномот на простата претставува еден од најчестите малигни тумори кај мажите, сочинувајќи околу 18,5% од сите новодијагностицирани карциноми кај машката популација според податоците на IARC–GLOBOCAN 2022. Најчестите метастатски локализации се коските, лимфните јазли, белите дробови и црниот дроб, додека метастазите во кожата се сметаат за исклучително ретки, со инциденца од 0,1–0,3%. Појавата на кутаните метастази укажува на напреднат стадиум на болеста, поврзан со неповолна прогноза.
Прикажуваме случај на 65-годишен пациент со аденокарцином на простата дијагностициран во 2022 година, со познати метастази во лимфни јазли (ингвинални, парааортални, субмандибуларни) и коски. Пациентот бил подложен на комбиниран онколошки третман: андрогена депривациона терапија (goserelin; МАВ), хемотерапија (docetaxel, шест циклуси), abiraterone acetate, како и палијативна радиотерапија на L4, сакрумот и цервикалниот регион. Во септември 2025 година пациентот за првпат се јави на Универзитетската клиника за дерматологија во Скопје заради еритемо-ливидни нодули и плаки со зостериформна дистрибуција, локализирани во левата цервикална и горна предна торакална регија. Анамнестички, истите се појавиле пред околу девет месеци. Клинички, промените првично беа интерпретирани како herpes zoster, но поради нивниот инфилтративен и атипичен карактер беше направена кожна биопсија. Хистопатолошкиот наод потврди дека станува збор за кутани метастази, со инфилтрација на дермисот со добро ограничени туморски маси, составени од крупни клетки со светла цитоплазма и големи јадра со знаци за атипија. Последниот достапен лабораториски резултат покажа вредност на PSA од 27,7 ng/mL.
Во најголем дел од пријавените случаи во литературата, кутаните метастази од аденокарциномот на простата се лоцирани во предел на предниот абдоминален ѕид, гениталната регија и натколениците. Нашиот случај претставува исклучително ретка и неочекувана локализација на кутаните метастази во предел на цервикалната регија и горниот дел на предната страна на тораксот, со зостериформна дистрибуција. Иако ретки, кутаните метастази треба да се земат предвид при појава на нови дерматолошки промени кај пациенти со познат метастатски карцином на простата, особено во подоцнежните стадиуми на болеста. 

